«Физика иле»нә сәяхәт
(VII сыйныфта физикадан дәрес-сәяхәт)
Филиза ГЫЙЛЬФАНОВА, 
Актаныш районы Иске Кормаш төп мәктәбенең югары квалификация категорияле физика укытучысы
Тема. Хәрәкәт итү юлын һәм вакытын исәпләү.
Максат. Тизлек, юл, вакыт төшенчәләрен гомумиләштерү, теманы тормыш белән бәйләү. Укучыларның физик сөйләм телен, логик фикерләү сәләтен үстерү, мәгълүматны кабул итәргә, эшкәртергә һәм нәтиҗә чыгара белүләренә ирешү, физика фәненә кызыксыну, табигатькә сакчыл караш тәрбияләү.

Җиһазлау: дәреслек, компьютер, презентацияләр, проектор, 2 вариантта тест, укучылар санынча ноутбук. 
Дәрес барышы.
I. Дәресне оештыру.

Укытучы. Хәерле көн, балалар! Менә без сезнең белән бүген «Физика иле»нә сәфәр кылачакбыз. Ул – безнең өчен яңа ил, без әле быелгы уку елында гына физика фәне белән таныша башладык. «Юлга чыксаң, юлдашың үзеңнән яхшырак булсын», ди өлкәннәр. Безгә бу илдә адашмас өчен карталар кирәк булыр. Алар – безгә юл күрсәтүче, юлыбызны тизләтүче; ә сораулар һәм биремнәргә җавап биргәндә күтәрелгән уң куллар безнең өчен юл күрсәткеч маяк булачак. Юлыбызда, беренчедән, маякларыбыз күп булсын. 
II. Белемнәрне актуальләштерү.

Укытучы. Әйдәгез, чиратлап машиналарыбызга утырыйк. Моның өчен чылбыр буенча «Физика иле» турында белгәннәребезне искә төшереп китик. (Һәр укучыдан – бер җавап. Укучылар физика фәне, физик зурлыклар, үлчәү берәмлекләре, үлчәү приборлары, матдә төзелеше, молекулалар, алар арасындагы тартылу һәм этелү көчләре, сыек, каты матдәләр һәм газлар төзелешендәге аермалар, диффузия, механик хәрәкәт турында белгәннәрен искә төшерә.)
III. Белем-күнекмәләрне тикшерү, ныгыту.

1. Кроссворд чишү. Юлыбызны дәвам итәбез. Каршыбызда – юл тамгалары. Алар нәрсәне аңлата? (Төркемнәрдә эш.)
1. Озынлык үлчәү берәмлеге. (Метр.)
2. Физик төшенчә. (Җисем.)
3. Матдәләрнең бер-берсенә үтеп кереп аралашуы. (Диффузия.)
4. Молекулалар арасындагы көч. (Тартылу.)
5. Җисемнең иң кечкенә кисәкчеге. (Молекула.)
6. Физик күренешнең бер төре. (Электр.)

1. Физик төшенчә. (Җисем.)
2. Сыеклыкны үлчәү приборы. (Мензурка.)
3. Җисемнең иң кечкенә кисәкчеге. (Молекула.)
4. Молекулалар арасындагы көч. (Тартылу.)
5. Физик зурлыкны үлчәү берәмлеге. (Герц.) 
6. Табигать белән бәйләнешле фән. (Физика.)
7. Матдәләрнең бер-берсенә үтеп кереп аралашуы. (Диффузия.)

2. График ысул белән физик диктант. Юлыбызда – «бөке». Моннан чыгу өчен траекторияне үзгәртү кирәк булачак. («Әйе» яки «юк» дип җавап бирергә.)
1. Җылытканда газның күләме зурая, чөнки аның һәр молекуласы зурая.

2. Җылы сөт молекуласы салкын сөт молекуласыннан зуррак үлчәмле.

3. Газ халәтендә молекулалар арасындагы тартылу көче азрак.

4. Бер миллиграммда 1000 грамм.

5. Сәгать теле очының хәрәкәт траекториясе әйләнә була.

6. Диффузия – бер матдә молекулаларының икенче матдә молекулалары белән кушылу күренеше ул.

7. Ике сәгать эчендә 120 км үтүче автомобильнең уртача тизлеге 60 км/сәг.


3. Мәкальләр һәм иҗади мәсьәләләр чишү.

Укытучы. Юлыбызда ял итеп алабыз. Өйгә сезгә мәкаль яисә әйтемнәр, мәсьәләләр уйлап килергә кушылган иде. Кем физик мәгънәле мәкаль уйлап килде?
• Юл ераклыгы тизлеккә бәйле.

• Хәрәкәттә – бәрәкәт.

• Олау аттан уза алмый.

• Йөргән таш шомарыр, яткан таш мүкләнер.
• Эз калдырмыйча юл йөреп булмый.

Мәсьәлә (укучылар төзегән). Велосипедчы һәм ДТ-75 тракторы 12 км/сәг тизлек белән капма-каршы юнәлештә юлга кузгала. 1,5 сәгатьтән соң алар арасындагы ераклык күпме булыр?

Бирелгән: Чишү:

t=1,5сәг 
υ1=12км/с
 S=(υ1+  υ2) t = 24 км/сәг 1,5 сәг=36 км 

υ2=12км/с 

S=? 



Җавап: 36 км. 
IV. Белемнәрне ныгытуга мәсьәлә чишү.
1 нче мәсьәлә. Үтелгән юлның вакытка бәйлелек графигы буенча тизлекне табарга
s, м
240
2 t, мин 
Җавап: 2 м/с.
Без «Физика иле»нә сәяхәт кылдык, ягъни безнең физик белемнәребез тирәнәйде.

Без Җиргә карата үзебезнең торышыбызны үзгәртмәдек, ягъни Җиргә карата тизлегебез нульгә тигез. Ә Җир Кояш тирәли елга бер тапкыр түгәрәк орбита буенча әйләнеп чыга. Аның әйләнү тизлеге уртача 30 км/с. Әгәр дәрес башланганнан соң 20 минут үткән булса, үтелгән юлны табу өчен уртача тизлекне вакытка тапкырлыйбыз. 

Бирелгән:      СИ           Чишү:
t=20 мин = 1200 с          S=υ ∙ t         [S]=[м/с ∙ с]=[м]
υ=30 км/с = 30000 м/с  S=30000∙1200=36000000 м = 36000 км
S=?
Җавап: 36000 км
Димәк, без Җиргә карата механик хәрәкәт ясамасак та, Кояш тирәли түгәрәк орбита буенча 36000 км озынлыктагы юл үттек. Кояш системасындагы башка планеталарга карата механик хәрәкәт ясадык.

V. Компьютер-тест.
1. Нинди сүз физик зурлыклы үлчәү берәмлеге?  
а) озынлык; ә) температура; б) эрү; в) килограмм.
2. Боларның кайсысы физик күренешне аңлата?
а) көч; ә) кайтаваз; б) атом; в) үлчәү; г) метр.
3. Халыкара берәмлекләр системасындагы үлчәү берәмлекле озынлыкны күрсәтергә. 

а) миллиметр; ә) метр; б) километр; в) дециметр; г) сантиметр.

4. 72 км/сәг тизлек белән хәрәкәт итүче мотоциклчы 2,5 минут эчендә күпме юл үтәр?

а) 180 м; ә) 300 м; б) 3 км; в) 8 м; г) 4 м.
5. 600 км ны 10 сәгатьтә үтүче автомобильнең тизлеге нинди?

а) 6 м/с; ә) 60 км/с; б) 60 км/мин; в) 60 км/сәг.
Җавап. 1-в, 2-ә, 3-ә, 4-б, 5-в.
VI. Йомгаклау. Ягез әле, кайсыгызның 4, 5 балл? Карталар үзебездәме? Димәк, сез миңа «Физика иле» буйлап сәяхәт иткәндә яхшы юлдашлар булачаксыз. 
Өй эше. Эксперименталь бирем: җәяү йөргәндә үзеңнең уртача тизлегеңне билгеләргә.

100 м озынлыгындагы поезд 36 км/сәг тизлек белән 200 м юлны күпме вакытта үтәр?

(Сәләтле укучылар өчен.) Ахиллес үзеннән 64 м ераклыкта сөйрәлүче ташбаканы куа башлый. Ул ташбака белән ике араны 8 тапкыр киметкәч, үзенең өстенлеген чамалап, аны кумый башлый. Әгәр Ахиллесның тизлеге ташбаканыкыннан 15 тапкыр зуррак булса, ул ташбаканы куып җиткәнче күпме юл үткән? Аларның икесенең дә хәрәкәт траекторияләре бер үк туры буенча.

